
Teatër – lokaliteti arkeologjik Stobi 

 
Ministre Kançeska-Milevska, drejtoreshë Silvana Bllazhevska, mysafirë dhe miq të nderuar, kryetarë të komunave. Është 
kënaqësi e madhe për Sollven dhe për mua që jemi sot këtu me ju për të firmosur këtë Grant të Fondit të Ambasadorit për 
Prezervim Kulturorë, që do të ndihmojë mbrojtjen e afreskeve të Bazilikës në Stobi, që datojnë nga shekulli i IV.  
 
Stobi është një pasuri arkeologjike e kulturore, dhe dëshmi e jashtëzakonshme për historinë e begatshme të këtij vendi dhe 
të të gjithë atyre që gjatë shekujve të kaluar kanë qenë këtu para nesh. Ky lokalitet historik gjendet në udhëkryqin e historisë 
antike dhe asaj moderne. Via Axia antike romake, rrugë që ka lidhur veriun dhe jugun, Romën dhe Bosforin, dhe Evropën me 
Azinë – ka kaluar nëpër rrugët e këtij qyteti. Tregtarët kanë ndarë ulëset e këtij teatri së bashku me aristokratët, emrat e të 
cilëve janë të gravuar në këto gurë, dhe vilat e të cilëve gjenden menjëherë pas Bazilikës – mozaiqet e tyre elegante po aq 
komplekse dhe ekspresive sa në kohën kur janë vendosur para një mileniumi e gjysmë. Dhe tani, falë punës profesionale të 
arkeologëve dhe hulumtuesve, mund të kemi një pasqyrë për të gjithë ata njerëz që ecën nëpër këto rrugë aq shumë kohë 
para nesh. Dëshiroj të falëminderoj këta ekspertë për punën dhe përkushtimin e tyre që të ruajnë Stobin për gjeneratat e 
ardhshme, dhe të mësojnë dhe trajnojnë arkeologët e ardhshëm për të vazhduar punën e tyre.  
 
Kam kënaqësinë dhe nderin që t’u dëshiroj mirëseardhje miqve dhe kolegëve tanë, profesorëve Jim Wiseman dhe Betsy 
Gebhard, që me dekada dhe me një përkushtim të madh kanë hulumtuar lokalitetin Stobi. Dëshiroj që në veçanti të potencoj 
partneritetin e rëndësishëm me ministrinë e kulturës me të cilën kemi pasur një bashkëpunim të shkëlqyer për këtë, dhe 
shumë projekte tjetra. Një falëminderim të veçantë për mikun tonë Minço Jordanov për kontributin e tij dhe punën këtu në 
Stobi – dhe për atë që është nikoqir i pritjes së sotme. 
   
Ruajtja e afreskeve të Bazilikës do të shpëtojë lavdinë e brishtë të këtyre afreskeve antike krishtere. Ky projekt është vetëm 
më i fundit nga një sërë projektesh të Fondit të Ambasadorit për përkrahje të projekteve që reflektojnë diverzitetin e 
begatshëm  kulturor dhe historik të popullit të Maqedonisë. Siç theksoi edhe ministrja, Ambasada e SHBA-ve në Shkup ka 
dhënë grante të këtilla më tepër se cilido mision tjetër i SHBA-ve në Evropë. Vitin e kaluar, ishim tejet të gëzuar kur fituam 
grantin më të madh të Fondit të Ambasadorit që ndonjëherë është dhënë në Evropë, për konzervim dhe restaurim të kishës 
“Perivlepta” në Ohër, që daton nga periudha Bizantine. Që nga viti 2001, nëntë projektet tona të Fondit të ambasadorit në 
Republikën e Maqedonisë, që tejkalojnë shumën e përgjithshme prej një milion dollarësh, janë simbol i respektit tonë të 
thellë për traditat artistike dhe kulturore të të kaluarës, si dhe të përkushtimit tonë të patundur drejt ruajtjes së këtyre 
begative për gjeneratat e ardhshme. 
 
Por, pikërisht këtu në Stobi, ka edhe shumë punë që duhet bërë. Ruajtja e gjithë begative të këtij lokaliteti unik kërkon 
përpjekje dhe investim të madh. Personalisht shpresoj që ndoshta do të arrijmë të themelojmë një fondacion me seli në 
SHBA – Miqtë e Stobit – që do të përbëhej nga persona nga Shtetet e Bashkuara, nga Maqedonia, dhe nga shtete tjera, 
dashuria e të cilëve për Stobin do të nxisë edhe më tepër studime dhe ruajtje të këtij lokaliteti për gjeneratat e ardhshme. 
 
Përsëri dëshiroj të falënderoj të gjithë ju që sot jeni këtu me ne, e një falënderim të posaçëm për ministren Kançeska-
Milevska, drejtorëshën Bllazhevska dhe kolegët e koleget e saj, për përpjekjet e tyre të vendosura në dobi të kësaj pasurie të 
jashtëzakonshme kulturore.   
 
 
 


